
Estatuko  Unibertsitate  Defendatzaileen  Konferentziak  (CEDU),  azaroaren  4tik  6ra Madrilgo 

Europako  Unibertsitatean  XVIII.  Batzarra  egiteko  bilduta,  bere  kezka  adierazi  nahi  du  gure 

unibertsitateek  ondoren  aipatzen  direnak  identifikatzeko  pairatzen  duten  segurtasun 

juridikorik  ezagatik:  bizikidetza  arautzen  duen  oinarrizko  araubidea  eta  arau  hausteak  izan 

daitezkeen  jokabideen  katalogoa;  gatazka  pertsonalei  eta  instituzionalei  aurre  egiteko 

prozedura; eta gatazka horiei amaiera emateko baliabideak.     

Egoera hau bi gertakariren ondorio zuzena da. Alde batetik, bost urte igaro direnean, oraindik 

ez da garatu abenduaren 30eko 1791/2010 Errege Dekretuaren Bigarren Xedapen Gehigarria 

(Unibertsitateko Ikasleen Estatutua onartzen duen dekretua); ondorioz, gure erakundeak ez du 

diziplina  ahala  arautuko  duen  legerik,  ikasleen  arau  hausteak,  zigorrak  eta  zehapen 

araubidearen neurri osagarriak proportzionaltasun printzipioaren arabera ezarriko  lituzkeena. 

Horrenbestez,  zehapen  prozedura  administratiboa  unibertsitatera  egokituta  ez  egotea 

eragozpena  da  gure  erakundearentzat.  Bi  faktoreon  eraginez,  gaur  gaurkoz,  nekez  berma 

daitezke ikaslearen defentsa eskubideak eta prozeduraren garapenaren eraginkortasuna, batez 

ere kontuan hartzen badugu Estatutu horren garapen  faltan 1954ko  irailaren 8ko Dekretura 

jotzen  jarraitu  behar  dugula,  zeinaren  bidez  onartzen  baita Goi Mailako  Irakaskuntzako  eta 

Irakaskuntza  Teknikoko  Zentro  Ofizialen  diziplina  akademikoko  erregelamendua.  Hala, 

distortsio handia sortzen du dekretuaren aurreikuspen autoritarioak –kasu askotan– etengabe 

eguneratzen egon beharrak eta haien “konstituzionalizazioak”.  

Bestetik,  apirilaren  12ko  7/2007  Legeak  (Enplegatu  Publikoaren  Oinarrizko  Estatutuari 

buruzkoa), duela gutxi urriaren 30eko 5/2015  Legegintzako Errege Dekretuaren bidez aldatu 

dena (Enplegatu Publikoaren Oinarrizko Estatutuaren Legearen Testu Bategina), garapen  lege 

bat  eskatzen  jarraitzen  du,  arau  hauste  larrien  eta  arinen  katalogoa  bateratuko  duena. 

Ondorioz,  gaur  gaurkoz,  diziplina  hauste  oso  larrien  zerrenda  bakarra  dugu  unibertsitateko 

langileentzat  (funtzionarioak  eta  lan  kontratudunak),  eta  hitzarmen  kolektiboetara  jo  behar 

izaten  dugu  (lan  kontratudunentzat  –Ir./Ik.  edo  AZP–),  edota  urtarrilaren  10eko  33/1986 

Errege Dekretu  zaharrera  (Estatuko Administrazioaren  Funtzionarioen diziplina  araubidearen 

Erregelamendua  onartzen  duena),  funtzionario  publikoen  (Ir./Ik.  edo  AZP)  diziplina 

erantzukizuna likidatzeko.    

Hori dela‐eta, Estatuko Unibertsitate Defendatzaileen Konferentziak 



BERE  KEZKA  ADIERAZI  nahi  du  gure  gizartearekin  eta  unibertsitatearekin  bat  etorriko  den 

arautegi  bat  ez  edukitzeagatik,  gure  unibertsitateetako  Administrazio  eta  Zerbitzuetako 

langileen, Irakasle‐ikertzaileen eta Ikasleen arteko bizikidetza arautuko lukeena.  

ETA LEGEBILTZARREKO TALDEEI HERTSATUKI ESKATZEN die beren gain har dezatela hurrengo 

legealdian Unibertsitateko Ikasleen Estatutua garatzeko Erregelamendua egiteko konpromisoa 

–atzerapenez  betez  horrela  2010ean  hartutako  konpromisoa–,  eta  onar  dezatela  enplegatu 

publikoen arau hauste larrien eta arinen eta haien zehapenen katalogoa arautuko duen legea.  

Hori  eginez  gero,  segurtasun  juridikoa  emango  genioke  unibertsitateari,  eta  bizikidetza 

erraztuko genuke. 

